
کرانے میں پیدا
عرض حال
بات اتنی پرانی بھی نہیں اور داستان اتنی نرالی بھی نہیں، لیکن آج ۳۰ سال بعد خود اپنے ہی ”تذکرہ زنداں " پر نگاہ ڈالتا ہوں تو دل و دماغ میں شکر و انبساط کے جذبات کے ساتھ ساتھ ایک گونہ حیرت اور استعجاب کے احساسات پاتا ہوں ۔ انسان کتنا کمزور اور زمانہ کتنا زور آور ہے کہ کبھی کبھی خود اپنے پر بھی شبہ ہونے لگتا ہے اور خود اپنی ہی کہانی نہ صرف نئی نئی بلکہ کچھ اجنبی سی معلوم ہونے لگتی ہے! دوسروں کا حال جانتا تو میرے بس کی بات نہیں، لیکن اپنی اس کمزوری کا اعتراف کرنے میں مجھے کوئی باک نہیں۔ برادر عزیز سلیم منصور خالد کے اصرار پر تذکرہ زنداں " کی اشاعت نو کا فیصلہ ہوا اور انھی کی فرمائش پر یہ سطور پیش خدمت ہیں۔ تمہیں سال پرانی اس داستان کو دوبارہ پڑھا تو کچھ ایسے ہی احساسات میں دل کو غلطاں و پیچاں پایا۔ البتہ یہ بھی درست ہے کہ ان تاریخی ایام کی یادوں میں ایک بار پھر خود اپنے ہی لئے کچھ روحانی غذا تلاش کرنے کی کوشش کی اور چند لمحات کے لئے روڑ پیچھے کی طرف اے گردش ایام تو " کا مزہ لیا۔ انسان کا بھی عجب معاملہ ہے
جب قفس میں تھے تو تھی یاد چمن ہم کو حسن اب چمن میں ہیں تو پھر یاد قفس آتی ہے
۱۳

۱۹۶۴ء سے ۱۹۹۴ء تک یقین نہیں آتا کہ ربع صدی سے بھی زیادہ عرصہ یوں پلک جھپکتے گزر گیا، کیسے کیسے سورج ڈوب گئے، کیسے کیسے فرعون سرنگوں ہو گئے، کیسے کیسے انقلابات نے دنیا کو اپنی آغوش میں لے لیا، تحریک اسلامی کن کن مراحل سے گزر گئی، میر کارواں سید ابو الاعلیٰ مودودی رحمہ اللہ علیہ ہماری زندگیوں میں مقصد کے چراغ روشن کر کے کس طرح رخصت ہو گئے۔ احیائے اسلام کی لہریں کس طرح دنیا کے گوشے گوشے تک پھیل گئیں اور انھی کے دوش پر خود مجھے کوزہ وطن سے لے کر پانچوں براعظموں کی وسعتوں تک پہنچنے کا موقع ملا ایسا معلوم ہوتا ہے کہ یہ سب کچھ بس چشم زدن ہی میں ہو گیا۔ البتہ جس بات پر میرا سرمالک حقیقی کے شکر سے سجدہ ریز اور دل احسان مندی کے جذبات سے معمور ہے، وہ اس کا یہ انعام ہے کہ اس نے میری ساری کمزوریوں اور زمانے کی تمام کروٹوں اور آزمائشوں کے باوجود مجھے آج سے چوالیس سال پہلے جس دعوت حق کا دامن تھامنے کی سعادت بخشی تھی اسی سے وابستہ رہنے اور اس کے دامن رحمت میں زندگی کے
شب و روز صرف کرنے کی توفیق عطا کی ۔
جو اٹھے ہیں تو گرم جستجوئے دوست اٹھے ہیں
جو بیٹھے ہیں تو محو آرزوئے یار بیٹھے ہیں
آرزو اور دعا یہی ہے کہ آخری سانس تک میرا کریم و رحیم آقا اسی راستے پر صبرو استقامت اور ایمان و احتساب کے ساتھ چلنے کی توفیق مرحمت فرمائے۔
نشان منزل جاناں ملے ملے
لے
مزے کی چیز ہے یہ ذوق جستجو میرا
پینتالیس سال کی تحریکی زندگی پر نگاہ ڈالتا ہوں تو بس ایک ہی چیز حاصل ایام
۱۴

نظر آتی ہے اور وہ ہے ذوق جستجو! الحمد للہ مسلمان گھرانے میں پیدا ہونا بھی ایک بہت بڑا انعام ہے کہ ایمان شیر مادر کے ساتھ جزو ہستی ہو جاتا ہے۔ البتہ یہ تحریک اسلامی کا انعام ہے، کہ اس نے مقصد حیات کا شعور دیا اور ذوق جستجو کی لذت سے آشنا
کیا۔
راز حیات پوچھ لے خضر خجستہ کام ہے
زندہ ہر ایک چیز ہے کوشش نا تمام ہے
ساحل پر سکون تلاش کرنے والے تو بہت ہیں، لیکن یہ تحریک اسلامی ہی کا کرشمہ ہے کہ اس نے موج دریا کا حریف بننا سکھایا اور حق و باطل کی کشمکش میں روح کے لئے ایک نئی لذت کا سامان بہم پہنچایا۔ یہی اس "تذکرہ زنداں " کا پیغام ہے اور
یہی زنداں سے باہر بھی زندگی کی کامیابی کا راز
کچھ سمجھ کر ہی بنا ہوں موج دریا کا حریف ورنہ میں بھی جانتا ہوں عافیت ساحل میں ہے
خورشید احمد ۲۲ اگست . ۱۹۹۵ء
۱۵

باد
غذر گناه
ہر شخص کی زندگی میں کچھ ناقابل فراموش لمحات آتے ہیں ، وہ لمحات جو زندگی کے رخ تک کو موڑ دیتے ہیں۔ میری زندگی میں بھی 4 جنوری ۱۹۶۴ء کو ایک ایسا ہی لمحہ آیا۔ مجھے چشم زدن میں اس دنیا سے نکال کر ، جس سے میں اس دن تک واقف تھا، ایک دوسری دنیا میں پہنچا دیا گیا۔ جیل کی دنیا میں!
اب میرے سامنے اپنی ہی زندگی کا ایک بالکل نیا دور تھا۔
اور میں ایک نئے تجربے سے ہم کنار تھا۔
یہ ڈائری اس تجربے کی روداد اور اس زندگی کی داستان ہے، جو آہنی سلاخوں کے پیچھے گزاری۔ یہ روداد لکھنے کا کوئی ارادہ تو نہیں تھا، بس کچھ آپ سے آپ ہی یہ کام شروع ہو گیا۔ شروع شروع میں نہ میرے پاس کوئی کتاب تھی اور نہ کوئی خاص کام ۔ بیگ میں چند سادہ کاغذ تھے اور جیب میں ایک قلم ۔ سوچا ذاتی یادداشت کے لئے ڈائری ہی کیوں نہ لکھ ڈالوں تب زنداں کے اولین ایام میں جذبات میں تموج بھی تھا۔ بس روداد کا ابتدائی حصہ لکھ ڈالا۔ پھر کتابیں آگئیں، کاغذ بھی آگئے، اور کام بھی ہونے لگے جیل کے ذہنی طور پر تھکا دینے والے ماحول میں یہ ہلکا پھلکا کام بھی ہوتا ہی رہا۔ اب دیکھتا ہوں تو ان صفحات میں ایام اسیری کی بڑی حد تک داستان

جب قلم سے اس روداد کو بیان کر ہی دیا ہے تو پھر دوسروں کو بھی اس میں شریک کیوں نہ کر ڈالوں، اس لئے نہیں کہ یہ کوئی اہم چیز ہے آخر کم اہم چیزوں سے بھی تو ہمیں کچھ دلچسپی ہوتی ہے۔ ایک عام آدمی، تحریک اسلامی کے ایک عام کارکن کی قلبی واردات اور تاثرات سے بھی کچھ لوگوں کو تو دلچسپی ہو گی ہی عام آدمی کے اس دور میں ایک عام سی چیز پیش کرتے ہوئے آخر ہم کیوں ہچکچائیں۔
خورشید احمد اپریل ۱۹۹۵ء

